
 

Pwy oedd Joe Taylor? 



 

1 - ©John Lawson-Reay 

Mae’r llun uchod yn ymddangos yn llyfr ‘Llandudno Through Time’, gan Christopher Draper a 

John Lawson-Reay. Mae’n dangos gweithwyr Warws Dunphy’s ar Market Street, Llandudno tua 

1910. Ymysg y ddau ar hugain o wynebau sydd wedi pylu, mae dau ddyn Du sydd efallai ’n 

syndod ar gyfer y cyfnod. Ar ben pellaf yr ochr chwith yn y rhes flaen mae Joe Taylor, fel mae ’r 

capsiwn yn ei ddweud wrthom ni, “Cymro du a oedd yn rhedeg clwb bocsio yn Back Madoc 

Street”. A ninnau’n chwilfrydig, gwnaethom ni geisio darganfod hanes bywyd Joe Taylor yn 

Llandudno, gan ddefnyddio’r adnoddau sydd ar gael i ni yn Archifau Conwy. Yr hyn y gwnaethom 

ni ei ganfod oedd bywyd diddorol wedi’i fyw yn dda. 

Joe Taylor a'r Cyfrifiad: 

Pa le gwell i ddechrau ymchwilio na'r cyfrifiad? 



 

Daethom ni o hyd i Joe yng nghyfrifiad 1901, yn 27 oed, yn byw ar ei ben ei hun mewn salŵn 

bocsio ar Back Madoc Street. Gwnaeth y ddogfen hon ein helpu i ddarganfod bod Joe yn dod o 

America. Ni chanfuwyd unrhyw beth ar ôl ymchwilio i gyfrifiad 1891, ar gyfer Llandudno yn 

gyntaf, ac yna ar gyfer y DU gyfan. Felly, gallwn ni gymryd bod Joe, fwy na thebyg, wedi 

cyrraedd yma rhwng 1891 a 1898, pryd mae’n ymddangos am y tro cyntaf mewn cofnodion 

papur newydd. 



 

Gan neidio degawd i’r flwyddyn 1911, roedd Joe wedi symud i Taliesin Street, Llandudno – taith 

gerdded fer o’i waith yn Warws Dunphy’s – lle byddai’n byw am weddill ei oes. Datgelodd 

cyfrifiad 1911 fewnwelediad newydd arwyddocaol. Ar y pryd roedd Joe yn 37, roedd yn weddw 

ac yn byw gyda’i ferch, Elsie Josephine, a oedd yn naw oed. Yn ddiddorol iawn, ni chafodd Elsie 

ei geni yn Llandudno, ond yn Longton, Swydd Stafford, un o'r pum tref yn rhan o Stoke-on-Trent. 

Byddwn ni’n dychwelyd at Elsie a’i mam nes ymlaen. 



 

Joe Taylor a Bocsio: 

Roeddem ni eisiau dysgu rhagor am Joe a’i gysylltiad â bocsio, ac a oedd yn cynnig unrhyw 

esboniad am benderfyniad Americanwr Du i fyw yng Ngogledd Cymru. 

Mae adnoddau gwych ar-lein y gallwch chi eu defnyddio i edrych drwy hen bapurau newydd: 

Archif Papurau Newydd Prydain (yn rhad am ddim i’r cyhoedd ei ddefnyddio yn Archifau Conwy) 

a Phapurau Newydd Cymreig, adnodd yn rhad ac am ddim wedi’i ddarparu gan Lyfrgell 

Genedlaethol Cymru.  Roedd y ddau safle’n cynnwys tipyn o gyfeiriadau at Joe Taylor a bocsio. 



 



 



 

 



 



 

 



 



 



 

Yn ôl erthygl gan Boxing World ar 16 Awst 1899, cafodd Joe Taylor ei eni yn Baltimore, Maryland 

ar 26 Ionawr 1875, ac roedd wedi teithio ledled Prydain Fawr â bwth bocsio, cyn ymgartrefu yn 

Llandudno a chael swydd hyfforddwr yn y Gampfa Fictoraidd ar Back Madoc Street. Roedd 

bythau bocsio yn nodwedd o ffeiriau teithiol ym Mhrydain am tua 200 mlynedd, nes iddyn nhw 

ddiflannu yn y 1970au.  Roedd y bocswyr bwth yn teithio o dref i dref gyda’r ffair. Ar gyfer pob 

sioe, neu ‘dŷ’, byddai torf yn ymgynnull i wylio’r bocswyr yn herio un cystadleuydd ar ôl y llall – 

dynion yn y dorf a oedd yn credu eu bod nhw’n ddigon caled i ennill. Fel arfer, byddai'r un sy’n 

herio’n ennill gwobr ariannol pe bai'n llwyddo i oroesi tair rownd yn erbyn y bocsiwr proffesiynol. 



Mae’r bythau’n bwysig yn hanes bocsio Prydain oherwydd dyma oedd mannau hyfforddi llawer 

o focswyr llwyddiannus, er hyn, mae’n siŵr yr oedd yn fywyd llawn ergydion caled. Er bod 

traddodiad o focswyr Du yn cymryd rhan yn y bythau, roedd ‘gwaharddiad lliw’ a oedd yn eu 

hatal nhw rhag cystadlu am wregysau proffesiwn ym Mhrydain tan ganol yr 20fed ganrif. Mae'n 

amlwg o sawl un o'r erthyglau bocsio a ddaethom ni o hyd iddyn nhw, bod sylw’n cael ei dynnu’n 

aml at ethnigrwydd bocsiwr Du. Yn anffodus, dydyn ni ddim yn gwybod sut na pham ddaeth Joe 

Taylor yn focsiwr ar gylchdaith bwth bocsio Prydain. Rydym yn gwybod bod Joe yn dod o ardal 

dlawd iawn. Efallai ei fod wedi’i recriwtio gan berchennog teg a dalodd iddo groesi Môr yr 

Iwerydd, ond ni allwn fod yn siŵr beth ddigwyddodd go iawn a sut daeth Joe i ymwneud â 

bocsio yn y lle cyntaf. 

Ni wyddom yn union sut a pham wnaeth Joe ymgartrefu yn Llandudno chwaith. Mae’n debygol 

ei fod wedi ymweld â Llandudno pan yr oedd yn teithio. Gan fod Llandudno’n dref lan môr 

boblogaidd, roedd yn croesawu amrywiaeth di-rif o berfformwyr teithiol. Efallai yr oedd Joe yn 

hoffi bod yma a phenderfynodd aros. Efallai yr oedd wedi cael llond bol ar deithio ac eisiau 

ymgartrefu. Efallai yr oedd yn sownd yma am ryw reswm neu’i gilydd, fel Richard Codman – y 

mae ei ddisgynyddion yn dal i redeg sioe Punch and Judy Llandudno hyd heddiw! Yn anffodus, 

dydyn ni ddim yn gwybod. 

Rhwng 1898 a 1904, trefnodd Joe nifer o adloniannau yn Llandudno - yn y Gampfa Fictoraidd a’r 

Neuadd Fasonaidd ar Upper Mostyn Street. Roedd pob un yn cynnwys nifer o gystadlaethau, ac 

fel arfer byddai Joe yn cymryd rhan mewn rowndiau arddangos. Er hyn, fel yr adroddodd y 

Llandudno Advertiser ar 1 Hydref 1904, er mai rowndiau arddangos yr oedden nhw, doedden 

nhw ddim o reidrwydd yn ornestau mwyn ond yn hytrach yn arddangos ergydion cryf rhwng y 

ddau gyfranogwr! Ar yr un achlysur, mae'r papur yn adrodd bod Charlie Arrowsmith o Walsall 

wedi cael gornest yn erbyn George Dixon, bocsiwr Du o Ganada (nid Americanwr fel mae'r papur 

yn ei nodi), a oedd yn Bencampwr Pwysau Plu y Byd, a'r athletwr Du cyntaf i ennill 

pencampwriaeth y byd mewn unrhyw gamp. 



 



 



Joe a Chysylltiad Pêl-droed Annisgwyl: 

Yn ystod ein hymchwil daethom ni ar draws dipyn o gyfeiriadau at Joe Taylor mewn cysylltiad â 

phêl-droed. Mae’r rhain i gyd yn dyddio o’r cyfnod rhwng 1906 ac 1910. Mae’n debyg bod Joe 

wedi dod â’i gysylltiad â bocsio i ben tua 1905, gan ganolbwyntio ei fedrau mewn chwaraeon ar 

hyfforddi un o’r timau pêl-droed lleol sef y Llandudno Celts. Roedd y Celts yn rhan o Gynghrair 

Dydd Mercher Gogledd Cymru. Yn draddodiadol, roedd gweithwyr yn cael hanner diwrnod ar 

ddydd Mercher, ac roedden nhw’n aml yn cystadlu mewn chwaraeon yn y prynhawn - mae 

Sheffield Wednesday FC yn cadw eu tarddiad fel tim canol wythnos yn eu henw.  Yn ôl 

adroddiadau papur newydd, roedd chwaraewyr y Celts yn iau na chwaraewyr eraill y Gynghrair 

Dydd Mercher, ac roedd Joe Taylor yn ffigwr tadol iddynt. Datblygodd ei gynllun hyfforddi ei hun 

ac erbyn 1910 roedd yn is-gadeirydd y clwb ac yn uchel iawn ei barch.  Erbyn i Joe ddechrau 

ymwneud â phêl-droed roedd ychydig o chwaraewyr Du arloesol ym Mhrydain, yn arbennig 

Arthur Wharton a Walter Tull; ond roedd llawer o hiliaeth ym myd pêl-droed, ac mae'n dal i fod 

felly. I roi rhywfaint o bersbectif, ni chafodd yr FA ei reolwr Du cyntaf tan 1960, ac ni roddodd tîm 

cenedlaethol Lloegr ei gap llawn cyntaf i chwaraewr Du (Viv Anderson o Nottingham Forest) tan 

1978. Mae’r ffaith fod Joe yn hyfforddwr Du uchel ei barch a fu’n weithredol yn y DU ar 

ddechrau’r 1900au yn ysbrydoledig a hynod o bwysig i fyd chwaraeon a hanes lleol. 



 

 



 

 

 

 



 



 

 

 



 

 

 



 



 

 



 



 

Wrth chwilio yn ein casgliadau archif ein hunain, daethom ni o hyd i’r llun hwn o Joe gyda thîm y 

Celts a dynnwyd tua 1910. 



 

Mae’r darnau a dorrwyd o’r papur newydd hefyd yn rhoi cipolwg i ni o iechyd Joe Taylor yn ystod 

y cyfnod hwn. Rhwng mis Medi 1907 a Hydref 1908 mae sylwadau am ei “salwch diweddar” a’i 

fod “ar wella”, tan iddo gael ei gyhoeddi ar 9 Hydref 1908 ei fod yn ddigon da i hyfforddi ’r Celts 

eto. Yna, ym mis Mai 1910, mae’r Weekly News yn adrodd iddo gael “anaf difrifol” wrth ddanfon 

cwrw i’r Cross Keys Inn ar Madoc Street - yn rhan o’i swydd fel gweithiwr warws i Dunphy’s, 

mae’n debyg. 

 

 



 

 

 



Achos Rhyfedd Lladrad Bwyd Colomennod 

Dechreuodd y stori hon â llun o Joe Taylor a’i gydweithwyr yn Warws Dunphy’s. Roedd Dunphy’s 

yn gadwyn leol o siopau groser, ac roedd ganddyn nhw ganghennau yn Llandudno, Craig y Don 

a Phenmaenmawr. 

 

2 - ©John Lawson-Reay 

Datgelodd ymchwiliad o’n catalog bapurau o Lys y Sesiwn Fach Llandudno (rhagflaenydd y Llys 

Ynadon modern) o 1911, yn ymwneud ag achos gan R.B Dunphy yn erbyn Hugh Wynne a Joseph 

Taylor am ddwyn 64 pwys o rawn cymysg o Dunphy and Sons. Ni wnaeth y ddau ddyn wadu ’r 

lladrad a dyfarnwyd nhw’n euog. Yr hyn sy’n anghyffredin iawn yw na wnaeth y llys na Dunphy 

and Sons gosbi’r ddau ddyn. Roedd Joe Taylor wedi gweithio i Dunphy and Sons am 12 neu 13 o 

flynyddoedd adeg y lladrad, gan barhau i wneud am ddegawdau wedi hynny.  Mae adroddiad 

papur newydd ar yr achos yn rhoi mewnwelediad manylach. 



 



 



 



 



 



 



 



 



 

 

 “Roedd Taylor wedi bod yn was da i’r cwmni, a doedden nhw ddim yn dymuno gwthio’r achos yn 

ei erbyn.”  Fodd bynnag, nododd Charles Dunphy bod y cwmni wedi cefnogi Joe drwy gynnig tâl 

salwch ychwanegol yn ystod cyfnodau hir o absenoldeb, a bod y lladrad yn teimlo’n 

“anniolchgar”.  Rydym ni’n gwybod bod ei ddamwain ddifrifol yn 1910 wedi digwydd yn y gwaith, 

felly efallai nad oedd y tâl salwch gan Dunphy’s mor hael ag y mae’n ymddangos a gallai fod yn 

cuddio cyfrifoldeb Dunphy am y ddamwain. Beth bynnag fo’r union sefyllfa, mae’n amlwg bod y 

cwmni’n parchu gwaith a chymeriad Joe Taylor, a gwnaethon nhw benderfynu trin y digwyddiad 

yn gamgymeriad y gellir maddau iddo amdano yn y pen draw. Efallai mai’r ffactor a lywiodd y 



penderfyniad oedd na wnaeth y ddau ddyn ddwyn y grawn i’w werthu er budd personol – roedd 

er mwyn bwydo colomennod Joe! 

Bywyd Teuluol 

Felly beth am wraig a merch Joe? Yng nghyfrifiad 1901 roedd Joe yn byw ar ei ben ei hun yn 

ddyn sengl.  Cynhaliwyd cyfrifiad y flwyddyn honno ar 31 Mawrth, a llai na thri mis ar ôl hynny, 

ar 27 Mehefin, priododd Joe ag Elizabeth Dimlowe yn y Swyddfa Gofrestru yng Nghonwy. Roedd 

hon yn briodas orfod a chafodd eu merch, Elsie, ei geni llai na phum mis wedyn, ar 23 Tachwedd. 

Yn drist iawn, bu farw Elizabeth Taylor ar 30 Mai y flwyddyn ganlynol, ym 1902. 

Mae ei thystysgrif marwolaeth yn dangos ei bod hi wedi marw yn yr Ysbyty Heintiau ar Maesdu 

Road yn Llandudno o dwymyn goludd a methiant y galon. Hen enw ar deiffoid yw twymyn 

goludd, haint bacterol yn gysylltiedig â glanweithdra gwael ac amodau byw gwael.  Pan aeth 

Elizabeth yn sâl, roedd hi, Joe a’u merch fach yn dal i fyw yn Back Madoc Street, ond roedden 

nhw wedi symud o’r salŵn bocsio un ystafell i Rif 2 Hughes Yard, a oedd â 3 ystafell. Mae llyfrau 

trethi'r cyngor ar y pryd yn dangos mai ardal o stablau, gweithdai a hyd yn oed lladd-dy oedd 

Back Madoc Street yn bennaf; ac eto mae’n amlwg o gyfrifiad 1901 fod tua 150 o bobl yn byw’n 

agos iawn at ei gilydd – does ryfedd, felly, fod clefydau heintus fel teiffoid yn ffynnu. 



 

 

Roedd Joe a’i ferch yn dal i fyw yn Hughes Yard yn 1905, pan ddechreuodd Elsie yn Ysgol 

Fabanod Lloyd Street, ond erbyn 1906 dengys llyfrau trethi’r cyngor eu bod nhw wedi symud i 

ardal well sef Stryd Taliesin. Gwnaethon nhw fyw yn gyntaf yn Rhif 6 ac yna yn Rhif 23, lle yr 

arhosodd Joe Taylor am weddill ei oes. 

Roedd Elsie yn naw mlwydd oed pan fu cyfrifiad 1911, ac nid oedd Joe wedi ailbriodi. Felly ochr 

yn ochr â gweithio yn Dunphy’s, trefnu a chymryd rhan mewn cystadlaethau bocsio, a hyfforddi 

tîm pêl-droed y Celts, roedd hefyd yn rhiant sengl. Er bod sefyllfa o'r fath yn wynebu llawer o 



fenywod gweddw, ymddengys ei bod yn gymharol anarferol ar y pryd i ddyn weithio'n llawn 

amser a bod yn rhiant sengl. 

Yn amlwg roedd Elsie yn blentyn disglair, oherwydd pasiodd yr arholiad mynediad i fynd i ’r ysgol 

ramadeg leol (John Bright’s), ond yn hytrach na hyn, aeth i Ysgol Uwchradd Mostyn ar Trinity 

Avenue. Mae’n bosib mai am resymau ariannol yr oedd hyn – efallai na allai Joe, fel rhieni eraill 

ar incwm isel, fforddio’r costau’n gysylltiedig ag anfon plentyn i ysgol ramadeg. Er hyn, 

gadawodd yr ysgol wedi’i haddysgu ddigon i weithio yn Dunphy and Sons ond yn y swyddfa fel 

clerc y cyfriflyfr, tra bod ei thad yn dal i weithio yn y warws. 

Dim ond ym mis Hydref 1918, pan oedd Elsie yn un ar bymtheg oed, y priododd Joe ei ail wraig, 

Eunice Bryan, a oedd yn un ar bymtheg o flynyddoedd yn iau nag ef. Aethon nhw ymlaen i gael 

pedair o ferched gyda’i gilydd; Gladys May (1918 - 2004), Dorothy (geni 1921), Lillian (geni 

1923), ac Elizabeth (geni 1926). 

 

Blynyddoedd Olaf a Marwolaeth 

Mae’r hyn yr ydym ni’n ei wybod am flynyddoedd olaf Joe Taylor yn dod o ddwy erthygl papur 

newydd.  Mae un o’r Liverpool Daily Post o Hydref 1941 yn dangos fod Joe yn arddwr brwd a 



galluog iawn, oherwydd enillodd y drydedd wobr yng nghystadleuaeth flynyddol Clwb Garddwyr 

Llandudno am y rhandir gorau – roedd 600 o ddeiliaid rhandiroedd, felly roedd hyn yn dipyn o 

gamp! Mae’r erthygl arall, ysgrif goffa Joe, hefyd yn sôn am ei angerdd am arddio, a’r gwaith a 

wnaeth yn trin rhandiroedd ar ran y Pwyllgor Lles Diweithdra. Ef oedd gofalwr yr Eglwys 

Bresbyteraidd Saesneg hefyd ar Gloddaeth Avenue, lle cafodd ei wasanaeth angladd ei gynnal. 

Bu farw Joseph Taylor ym mis Medi 1943 pan oedd yn 68 oed, a chafodd ei gladdu ym mynwent 

Y Gogarth. 

 



 



 

 



Sylw Terfynol ar Fywyd Joe Cyn Llandudno 

Gwnaeth Joe Taylor fyw yn Llandudno am dros 40 mlynedd. Magodd 5 o ferched yno. 

Gwnaethom ni ddechrau â chapsiwn llun yr oedd yn ei ddisgrifio’n ‘Gymro Du’. Does dim syniad 

gennym ni sut yr oedd yn ystyried ei hun erbyn diwedd ei oes - oedd e’n Gymro, neu’n dal i fod yn 

Americanwr yn ei galon? 

Rydym ni’n gwybod i Joe adael America ddiwedd y 1800au, ond a gafodd ef erioed gyfle i fynd 

yn ôl i ymweld? A wnaeth ef gadw mewn cysylltiad â’i deulu? Dydyn ni ddim yn gwybod llawer 

am fywyd Joe yn UDA, ond gallwn ni ddyfalu rhywfaint ohono. Mae un erthygl papur newydd yn 

nodi iddo ddod o Baltimore, Maryland; ond ar gyfrifiad 1921 mae’n nodi Prince George County, 

UDA fel ei fan geni. Mae'n debyg mai dyma’r Prince George County yn Maryland. 

 

 



Rydym ni hefyd yn gwybod mai ‘ffermwr’ oedd ei dad o’r enw George Taylor. Cafodd Joe ei eni yn 

1875. Roedd Maryland yn dalaith gaethiwol hyd nes deng mlynedd yn unig cyn iddo gael ei 

eni.  Roedd Prince George’s County yn wledig a dyma ble’r oedd y crynhoad uchaf o 

gaethweision yn Maryland.  Fyddwn ni byth yn gwybod yn iawn, ond mae’n debygol iawn y 

cafodd George Taylor ei eni i gaethwasiaeth; a drwy ‘ffermwr’, roedd Joe fwy na thebyg yn 

golygu bod ei dad yn dollgnydiwr ar ôl ei ryddfreinio. Yn y mynegai o’r rhai a ryddhawyd o 

gaethwasiaeth yn Prince George’s County yn y 1860au, mae un George Taylor wedi’i restru yn un 

a gafodd ei ryddhau gan John Henry Waring yn y 1860au. John Henry Waring a’i deulu oedd rhai 

o berchnogion planhigfeydd mwyaf cyfoethog Prince George’s County. Roedd George Taylor yn 

26 oed pan gafodd ei ryddhau. Ai dyma pwy yw tad Joe? 

 

Mae’n ymddangos bod bywyd hynod Joe wedi bod yn llawn, yn brysur a dinasgar. Mae’n rhaid 

bod ei bresenoldeb ar y strydoedd Llandudno yn dyn Du wedi bod yn eithaf anarferol yn y 

cyfnod.  Does gennym ni ddim syniad o'r math o ragfarnau y gallai ef fod wedi eu hwynebu, ond 

cawn gipolwg ar sut y gallai fod wedi delio â nhw… Mewn rhyw fath o golofn glecs yn y 

Llandudno Advertiser ar 12 Chwefror 1904, daethom ni o hyd i’r canlynol: 

  

“Nid oes unrhyw wirionedd i’r si bod y L.A.D.S. [Cymdeithas Ddrama Amatur Llandudno / 

Llandudno Amateur Dramatics Society] yn ystyried llwyfannu “Uncle Tom’s Cabin”… Rydym ni 

wedi cael gwybodaeth ddibynadwy na chysylltwyd â Joe Taylor erioed ynghylch ymgymryd â 



rhan Ewythr Tom [caethwas], ond… ei fod yn credu na fyddai fforman Messrs Dunphy’s Stores 

yn gwrthwynebu ei fod yn ymgymryd â rhan “Y Bachgen Tew o Peckham”… 

  

Mae’n ymddangos, yn briodol iawn i focsiwr, y byddai Joe Taylor yn gallu brwydro ei achos ei 

hun wrth wynebu hiliaeth. 

 

Ydych chi’n gwybod rhagor am fywyd Joe Taylor? Ydych chi’n ddisgynnydd? Byddem ni wrth ein 

bodd yn clywed gennych chi. Gallwch chi gysylltu ag Archifau ar 

archives.archifau@conwy.gov.uk ac ar 01492 577550 neu galwch heibio i’n gweld ni yn y 

Ganolfan Ddiwylliant yng Nghonwy. 

Cydnabyddiaeth: 

Diolch i Chrisopher Draper am dynnu ein sylw yn gyntaf at lun o Joe Taylor yn Warws Dunphy ’s. 

Diolch hefyd i Huw Pritchard am ei sylwadau ar ein neges Facebook wreiddiol. 



Dolenni: 

Bocsio: 

Boxing booths | booth boxing | boxinghistory.org.uk 

History of the Boxing Booth - Research and Articles - National Fairground and Circus Archive - 

The University of Sheffield 

Chwaraewyr Pêl-doed Du: 

Football's Black Pioneers - Timeline - Football's Black Pioneers (footballs-black-pioneers.com) 

Dolenni Maryland: 

Legacy of Slavery in Maryland 

Freedom Records Index, Prince George's County, Maryland 

https://www.boxinghistory.org.uk/boxingbooths.html
https://www.sheffield.ac.uk/nfca/researchandarticles/boxingbooth
https://www.sheffield.ac.uk/nfca/researchandarticles/boxingbooth
https://footballs-black-pioneers.com/footballs-black-pioneers-timeline/
http://slavery.msa.maryland.gov/
https://msa.maryland.gov/msa/stagser/s1400/s1411/html/index38.html

